
ЩІэджыкІакІуэ лъапІэ!

Мы тхылъыр сыт хуэдэ ныбжьми ит цІыхум 
дежкІэ акъылым къигъэщІ хъугъуэфІыгъуэхэм я 
хъумапІэщ.

Мыбы къивджыкІыну хъыбар Іущхэр дунеишхуэм 
и щІыпІэ зэмылІэужьыгъуэхэм бзэ зэмыщхьхэмкІэ 
куэдрэ щаІуэтащ. Абыхэм еджэ нобэрей цІыхум 
зыхещІэ илъэс минитІ ипэкІэ Палестинэм 
щыпсэуахэм япкърилъхьэу щыта гурыщІэ лъэщхэм 
хуэдэ дыдэ. Хъыбар Іущхэм цІыхур ирагъэгупсыс: 
сыт си гъащІэм щынэхъыщхьэ дыдэр? Мылъкум, 
къулыкъум, диным пыщІа дауэдапщэхэмрэ 
хабзэхэмрэ пщІэ лей хуэщІыным къыхуезыджэ 
хъыбархэм хуэмыдэу, мы тхылъым ит ущиехэм 
дэтхэнэ цІыхури ягъэин, ар зыгуэрхэм зрамыпэс, 
Іумпэм ящІхэм щыщми.

Мы хъыбар Іущхэр къэзыІуэтар Хьисэ Мэсихьщ, 
икІи ахэр япэ лІэщІыгъуэм дохутыру щыта, Хьисэ 



Мэсихь и телъхьэ Лукас итхыжа Инджылым итщ. 
А тхылъыр, зэрыщыту адыгэбзэм хуэгъэкІуауэ, 
Тхыгъэ ЛъапІэр зэдзэкІынымкІэ Институтым 
2009 гъэм къыдигъэкІат.

Мы уэ иджыпсту пІэщІэлъ тхылъ хьэлэмэтым 
ихуа хъыбар ІущиплІыр псалъэ къудейкІэ мыхъуу, 
сурэткІи къэІуэтащ. Дыщогугъ тхылъым адыгэ 
лъэпкъым деж хуэфащэ гулъытэ щигъуэтыну. Тхыгъэ 
ЛъапІэр зэдзэкІынымкІэ Институтым фІыщІэ 
хуещІ тхылъыр гъэхьэзырыным елэжьахэм – 
зэдзэкІакІуэхэм, редакторым, сурэтыщІым.

Тхыгъэ ЛъапIэр зэдзэкIынымкIэ Институтыр



къуэ щхьэрыуам теухуа  
хъыбар

(Лукас 15:11‑32)



Палестинэм и дин унафэщІхэм Хьисэ 
ягъэкъуаншэрт Тхьэр зымыгъэпэж, Тхьэм 
деж нэмысын зылэжь цІыхухэм зэман 
зэрадигъакІуэм папщІэ. Абы и жэуапу 
Хьисэ къиІуэтащ адэ телъыджэмрэ абы 
и къуэ щхьэзыфІэфІымрэ теухуа хъыбар. 
Мы хъыбарым къыхэщ адэм урегъэгупсыс 
зи гущlэгъур ин Тхьэм. Абы и къуэ нэхъыщӀэ 
щхьэзыфlэфlыр цlыху гуэныхьлым и щапхъэщ, 
къуэ нэхъыжьыр диным тету псэу цlыху 
пагэщ.

ЛІы гуэрым къуитІ иІэт. нэхъыщІэм адэм 
мыпхуэдэу жриІащ: «ди адэ, уи щІэиным 
щыщу къыслъысын хуейр къызэт». Апхуэдэу 
щыхъум, адэм мылъкур зэшхэм яхуигуэшащ.

махуэ бжыгъэ нэхъ дэмыкІыу, къуэ 
нэхъыщІэр, къылъысар зэщІикъуэри, щІыпІэ 
жыжьэ гуэрым кІуащ. 

Абы здэщыІэм, мыхъумыщІэ псэукІэм зритри, 
и мылъкур Іисраф ищІащ. зыри къуэмылъыжу 
къэнауэ а щІыпІэм гъаблэшхуэ къыщыхъури, 
къулейсыз дыдэ хъуащ. ІэмалыншапІэ ихуати, 
щІалэр а щІыпІэм щыщ лІы гуэрым деж 
кІуэри, хуэлІыщІэну гурыІуащ. ЛІым ар 

кхъуахъуэу къищтэри, и кхъуэ хъушэр зэрыт 
губгъуэм игъэкІуащ. кхъуэм ирагъэшх 
Іусым ехъуапсэ хъуат щІалэр, ауэ ари зыми 
къритыртэкъым.
ЩІалэр зыщІэгупсысыжри, мыпхуэдэу жиІащ: 
«си адэм сыт хуэдиз лІыщІэ иІэми, псоми я 

ныбэ изщ, сэ мыбы шхынщІэлІэу сыщолІэ. си 
адэм деж сыкІуэжынщи, мыпхуэдэу жесІэнщ: 
„си адэ, Тхьэми уэри сынывэкъуэншэкІащ, 
сыуикъуэу жысІэнуи схуэфащэкъым, лІыщІэу 
сыкъащтэ“». Ар жиІэри, занщІэуи и адэм деж 
кІуэжыну ежьащ.
Адэм и къуэр къэкІуэжу жыжьэу щилъагъум, 
и гур щІэузащ, итІанэ пежажьэщ, зридзри, 
ІэплІэ, ба хуищІащ. 

ЩІалэм и адэм жриІащ: «си адэ, Тхьэми уэри 
сынывэкъуэншэкІащ, сыуикъуэу жысІэнуи 
схуэфащэкъым».
Ауэ адэм унэІутхэм мыпхуэдэу яжреІэ: 
«Щыгъын нэхъыфІ дыдэр псынщІэу 
къыхущІэфхи, къыщыфтІагъэ, и Іэм Іэлъын 
Іэрыфлъхьэ, и лъакъуэми вакъэ лъыфтІагъэ. 

Танэ гъэшха къыщІэфши, фІэвгъэж, 
дыгуфІэнщ, танэр тшхынщ. си къуэр лІати 
къэхъужащ, кІуэдати къэдгъуэтыжащ!» 
Арати, гуфІэгъуэр яублащ.

Адэм и щІалэ нэхъыжьыр губгъуэм щыІэт абы 
щыгъуэ. къыщыкІуэжым, унэм къэблэгъажауэ, 
макъамэрэ Іэгуауэ макърэ пщІантІэм 
къыдэІукІыу зэхихащ. Щызэхихым, унэІутхэм 
ящыщ зы ириджэри, гуфІэгъуэр къыщІаІэтам 

и щхьэусыгъуэм щІэупщІащ. «уи къуэшыр 
къекІуэлІэжащ, – жиІащ унэІутым. – уи 
адэм ар псэууэ, узыншэу къызэрыІэрыхьэжам 
щхьэкІэ танэ гъэшха фІыдигъэгъэжащ».



къуэ нэхъыжьым ар щызэхихым, къэгубжьри, 
дыхьэжын идакъым. Ауэ адэр къыдэкІри, 
къеубзэу къелъэІуащ: «ныдыхьэж, си къуэ». 
къуэ нэхъыжьым игу къеуар адэм жриІащ: 
«сэ илъэс дапщэ хъуауэ сыпхуэлажьэми, 
зэи уи унафэ сыщІэкІакъым. ИтІани си 
ныбжьэгъухэм сэрэ ди нэгу зедгъэужьыну 
зы чыцІ уигу пыкІакъым. Ауэ уи мылъкур 
куэпэчхэм ятезыгъэкІуэда уи къуэр 
къекІуэлІэжати, танэ гъэшха хуэбукІащ».
Абы и жэуапу адэм мыпхуэдэу жиІащ: «си 
щІалэ! уэ сыт щыгъуи узигъусэщ, сиІэ псори 
ууейщ. дымынэщхъейуэ дынэщхъыфІэн, 
дыгуфІэн хуейт иджыпсту, уи къуэшыр лІати, 
къэхъужащ, кІуэдати, къэдгъуэтыжащ».



ГущІэгъу зыхэлъ хамэм теухуа 
хъыбар

(Лукас 10:30‑35)



Палестинэм лъэпкъ зэхуэмыдэхэр щыпсэ‑
урт. Абыхэм щыщу журтхэмрэ сэмэрейхэм‑
рэ динкІи хабзэкІи зэтехуэртэкъым, зэхы‑
хьэ‑зэхэкІыу щыттэкъым, зым адрейр и 
бийуэ къилъытэрт. Сэмэрейхэри журтхэри 
ирипагэрт я Іыхьлыхэм, лъэпкъэгъухэм зэра‑
хуэфІым, я щхьэм хуэдабзэу ахэми зэраху‑
щытым. Абы къыхэкІауэ Хьисэ хъыбар къиІу‑
этащ. Ар зытеухуар щытыкІэ гугъум ихуа 
журтым, щымыгугъыхауэ, сэмэрейр къызэ‑
рыдэІэпыкъуарат. Хъыбарым къыхэщт 
фІыуэ плъагъухэм уахуэфІкІэ, уи къалэныр 
нэсу гъэзэщІа зэрымыхъур, фІытелажьэр 
сыт хуэдэ цІыхуми и щхьэм хуэдабзэу хущы‑
тын зэрыхуейр.

ЛІы гуэр Ерусэлим икІауэ Ерихъуэ 
здэкІуэм, хъунщІакІуэхэм яІэщІэхуащ. 
Абыхэм ар яупцІэнщ, удын ирадзри, 
гъуэгум ныкъуэлІэу къытранащ.

Асыхьэтым дингъуазэ гуэр абыкІэ блэкІын 
хуей хъуащ. Гъуэгум телъ лІыр щилъагъум, 
гъуэгубгъум зритри къыпикІухьащ. 

Лэуий къытехъукІа дин лэжьакІуэ гуэри 
а щІыпІэм нэсу мо уlэгъэр щилъагъум, 
япэрейм ещхьу, гъуэгубгъу зищІри блэкІащ.

Ауэ сэмэрейм щыщ лІы гъуэгурыкІуэр 
къэсу лей зылъысар къыщилъагъум, 
фІэпсэкІуэд хъуащ. 

Ар абы бгъэдыхьэщ, и уІэгъэхэр санэкІэ 
хуитхьэщІщ, дагъэ хущихуэри, хуипхэжащ. 

ТхьэмыщкІэр и шыдым тригъэгъуалъхьэщ, 
хьэщІэщ гуэрым ишэри, нэхъ тэрэзу зыхуей 
хуигъэзащ. 

ЕтІуанэ махуэм дыжьын ахъшэ жьгъеитІ 
кърихщ, хьэщІэщыр зейм иритри, жриІащ: 



«мы лІым кІэлъыплъ, уэстам нэхърэ 
нэхъыбэ тебгъэкІуадэмэ, къэзгъэзэжмэ 
уэстыжынщ».



Ефэ-ешхэшхуэм теухуа  
хъыбар

(Лукас 14:16‑24) 



Ефэ‑ешхэм урагъэблэгъэныр щІыхь 
ямылейщ. Ауэ ирагъэблэгъахэм къахокІ абы 
мыкІуэн папщІэ щхьэусыгъуэ къэзыгъуэт. 
Зэгуэрым, Хьисэ ефэ‑ешхэм къэкІуауэ, 
хьэщІэхэм ящыщ зым жиІащ: «И насыпщ 
Тхьэм и тепщэныгъэр щызэщІэлъыса 
зэманым ерыскъы Іэнэм бгъэдэсыну цІыхум». 
Абы и жэуапу Хьисэ хъыбар къиІуэтащ. А 
хъыбарым зэригъапщэт Тхьэм и жьауэм 
щІэувэну къыхураджэмрэ ефэ‑ешхэшхуэм 
ирагъэблагъэмрэ. Ирагъэблагъэр куэд мэхъу, 
ауэ абы хэтынур дэ ди гугъэ дыдэхэр армырауэ 
къыщІэкІынри хэлъщ.

ЛІы гуэрым Іэнэшхуэ къигъэуври, цІыху 
куэдым еджащ. ТІысыгъуэр къыщысым, 
зэджахэм я деж и унэІутыр игъакІуэри, 
Іэнэр зэрыхьэзырымкІэ хъыбар яригъэщІащ. 

Ауэ, зэгурыІуа нэхъей, псори къелъэІужт 
къызэрыхуемыблэгъэфым щхьэкІэ губгъэн 
яхуимыщІыну. зым мыпхуэдэу къиІуэхуащ: 

«сэ щІы Іыхьэ къэсщэхуащи, сыкІуэу семыплъу 
хъунукъым, кхъыІэ, губгъэн къысхуумыщІ». 
Адрейри къелъэІуащ: «ТанипщІ къэсщэхуащи, 
я щытыкІэм сеплъыну сокІуэ, кхъыІэ, емыкІу 
къысхуумыщІ». 

Ещанэми жиІащ: «Фыз къэсшащи, 
сынэкІуэфынукъым».

Арати, унэІутым къигъэзэжри, къыжраІар и 
тхьэмадэм хуиІуэтэжащ. 

ЛІыр къэзыгъэщІэхъуахэм щхьа къэгубжьри, 
унэІутым жриІащ: «къалэм и уэрамышхуи 
уэрам зэви псынщІэу ирикІуи, факъырэхэр, 
ныкъуэдыкъуэхэр, нэфхэр, щІакъуэхэр си унэ 

къишэ». унэІутыр къэкІуэжри, и тхьэмадэм 
жриІащ: «зи щІыхьыр ин, уи унафэр 
згъэзэщІащ, ауэ иджыри тІысыпІэ нэщІ Іэнэм 
иІэщ». 



Арати тхьэмадэм жеІэ: «къалэм дэкІи, губгъуэ 
гъуэгухэм техьэ, бжыхь лъабжьэхэр щІэщыкІ 
икІи къыпхуэзэу хъуар си деж къэкІуэну 
къытегъэхьэ, си унэм цІыхур щІэз хъун щхьэкІэ. 
нывжызоІэ, хъыбар зэзгъащІэу къэмыкІуахэм 
щыщу зыри си Іэнэ къэтІысынукъым».



динщІэкъумрэ гуэныхьлымрэ 
теухуа хъыбар

(Лукас 18:10‑14) 

Фарисейхэр хуабжьу динщІэкъуу 
зызылъытэж цІыхут. Мусэ бегъымбарым 
и хабзэхэм щыщу Тхьэм и тхылъ лъапІэхэм 
итыр ягъэзэщІэну, махуэм зыбжанэрэ тхьэ 
елъэІуну, факъырэІус ятыну, адрей хабзэ 
хъуа псоми тетыну хущІэкъухэрт. Тхьэм и 
пащхьэ я напэр зэрыщыхужьымкІэ зы шэч 
яІэтэкъым. Ауэ зэрыхьэрэмышхым, езыхэм 
я бийм зэрыхуэлажьэм къыхэкІыу, тезыр 
ахъшэ хэзыххэм зыми пщІэ хуащІыртэкъым, 
зи напэ хужьхэми хабжэртэкъым. Зэгуэрым 
Хьисэ жиІащ хъыбар, фарисеймрэ тезыр 
ахъшэ хэзыхымрэ зэгъусэу тхьэ зэрелъэІуам 
теухуауэ.

Тхьэ елъэІуну Тхьэм и унэм цІыхуитІ 
щІыхьат. зыр фарисейт, адрейр тезыр ахъшэ 
хэзыххэм ящыщт. 

Фарисейр мыпхуэдэу жиІэу уващ: «ди Тхьэ, 
хъунщІакІуэхэм, бзаджащІэхэм, зинэ зыщІэхэм, 
е мыбдежым щыт тезыр ахъшэ хэзыхым 
сызэремыщхьым щхьэкІэ фІыщІэ пхузощІ. 
Тхьэмахуэм къриубыдэу тІэунейрэ нэщІ сІыгъщ, 
къысхэхъуэу хъуам щыщу Іыхьэ пщІанэр уи 
унэм къызохь».



Тезыр ахъшэ хэзыхыр нэхъ пыІукІуэтауэ и 
бгъэгум иуэжу щытт, и нэр къиІэту уафэм 
дэплъеин темыгушхуэу. Ар мыпхуэдэут тхьэ 
зэрелъэІур: «ди Тхьэ, сыгуэныхьлыщ, гущІэгъу 
къысхуэщІ».

нывжызоІэ, фарисейракъым Тхьэм игъэхеижауэ 
и унэм къыщІэкІыжар, атІэ тезыр ахъшэ 
хэзыхыращ. сыту жыпІэмэ зызыгъэлъагэм и 
пщІэр ехуэхынущ, зызыгъэлъахъшэм и пщІэр 
Тхьэм иІэтынущ.

